Nafarroako Parlamentuko Mahaiak, 2011ko irailaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa parlamentu-taldeak aurkezturiko mozioa, zeinaren bidez Nafarroako Gobernua premiatzen baita itzul dezan zergadunek eta enpresek PFEZa eta BEZa direla-eta aurreratu duten dirua.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2011ko irailaren 2an

Lehendakaria: Alberto Catalán Higueras

MOZIOAREN TESTUA

Maiorga Ramírez Errok eta Bakartxo Ruiz Jasok, Bildu-Nafarroa parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko.

Lukurreriak eta finantza-espekulazioaren arautze ezak sorrarazitako krisi ekonomikoaren bi ondorio negatibo nagusiak dira langabeziaren maila, batetik, eta likidezia eskuratzeko zailtasuna, zeina beharrezkoa baita kontsumoa dinamizatzeko eta ekonomiak beharrezkoa duen industria- eta inbertsio-jarduna ahalbidetzeko. Hori dela-eta, erakunde publikoek krisi ekonomikoa ordainarazi behar diete krisi hori eragin dutenei, eta Administraziotik neurriak inplementatu behar dituzte zuzentzeko langabezia-maila hain altua eta likidezia falta, pertsonena, autonomoena eta enpresena.

Horregatik guztiagatik, erabat desegokia eta onartezina da Administrazioak PFEZaren eta BEZaren itzulketarekin egiteko agindu duena, hau da, zerga horiek direla-eta osotara zegokiena baino diru gehiago Administrazioari ordaindua zutenei itzuli beharrekoa atxikitzea.

Egia da Administrazioak, legez sei hilabeteko epemuga duenez itzulketak egiteko, azken unera arte itxaron dezakeela horretarako, baina gaur egungoa bezalako egoera ekonomiko batean, non likidezia-falta den problema nagusietako bat herritarrentzat  nahiz autonomo eta enpresa txikientzat, erabat onartezina da Administrazioak zergadunei, justu aurten, inoiz baino beranduago ordaintzea haiei dagokien dirua; eta hori, hara zer kasualitatea!, bankuentzat izanen da kasu askotan onuragarri, interes handiagoak kobratuko baitizkiete dirua banku-maileguei aurre egiteko behar duten herritarrei.

Aurkeztu ditugun parlamentu-galderen erantzunak jaso bitartean, badirudi, kanpaina-hasieran itzulketak normal egiten hasi baziren ere, Gobernuak berriki eman duen agindua izan dela itzulketa horiek sine die atxikitzea; eta horrek azalpen publikoa behar du, eta justifikazio bat ere bai, ez baita eman.

Horrenbestez, parlamentu-talde honek, egiaztatua baitu zenbait pertsona, autonomo eta enpresa txikiren haserrea eta haiekiko bidegabekeria, krisi ekonomikoari aurre egin behar baitiote, eta Nafarroako Administrazio Publikoa ez dadin bihurtu beharrezkoa dugun suspertze ekonomikorako oztopo, honako erabaki proposamen hau aurkezten dugu, eztabaidatu eta bozka dadin:

Nafarroako Parlamentuak Nafarroako Gobernua premiatzen du itzul dezan zergadunek eta enpresek PFEZa eta BEZa direla-eta aurreratutako dirua; hain zuzen ere, hilabeteko epean gehienez ere, kasuan kasuko zerga aitorpena erregistratu zutenetik.

Foru parlamentariak: Maiorga Ramírez Erro eta Bakartxo Ruiz Jaso

